
MATEMATIK TUSHUNCHALAR HAQIDA TASAVVUR HOSIL QILISHDA 

NAZARIY MA’LUMOTLARNING OʻRNI 

 
Ushbu maqolada boshlangʻich sinf matematika darslarida oʻrganiladigan ayrim matematik tushunchalarning 

nazariy asoslari toʻgʻrisida fikr bildirilgan. “Toʻplamlar va ular ustida amallar”ga oid nazariy ma’lumotlarning 

boshlangʻich sinf matematika ta’limidagi amaliy tadbigʻi yoritilgan. 

Kalit soʻzlar: tushuncha, matematik tushuncha, toʻplam, toʻplam elementlari, toʻplam osti, toʻplamlar ustida 

amallar kesishma, birlashma, toʻldiruvchi toʻplam osti, toʻplamlar dekart koʻpaytmasi, toʻplamlarni oʻzaro 

kesishmaydigan sinflarga ajratish. 

В этой статье представлен обзор теоретических основ некоторых математических понятий, 

изучаемых на уроках математики в начальной школе. Описано практическое применение теоретических 

знаний по теме “Наборы и операции над ними” в обучении математике в начальной школе. 

Ключевые слова: понятие, математическое понятие, множество, элементы множества, 

подмножество, операции над пересечением множеств, слияние, дополнительное множество, декартово 

произведение множеств, к Разбиению плоскостей на непересекающиеся классы. 

This article provides an overview of the theoretical foundations of some of the mathematical concepts taught in 

elementary school math classes. The practical application of theoretical knowledge on "Collections and operations 

on them" in the teaching of mathematics in primary school is described. 

Key words: concept, mathematical concept, set, set elements, sub-set, operations on sets intersection, merger, 

complement set, Cartesian product of sets, to Separation of planes into non-intersecting classes. 

 

Kirish. Boshlangʻich sinf matematika 

kursidagi matematik tushunchalar haqida 

oʻquvchilarda tasavvur hosil qilinishi yuzasidan 

nazariy ma’lumotlar oʻrni toʻgʻrisida toʻxtalib 

oʻtishni joiz deb bildik. 

Boshlangʻich ta’lim yoʻnalishi oʻquv rejasida 

boshlangʻich matematika kursi asoslari fani 

kiritilgan. Bu fan asosan 1-2-bosqichlarda 

oʻqitiladi. Bu fan oʻzlashtirilishi bilan birga 2-

bosqich 3-jarayonidan shu ta’lim yoʻnalishi 

talabalari matematika oʻqitish metodikasi fanini 

oʻrganishadi. Albatta, bu bejiz emas. Boʻlajak 

boshlangʻich sinf oʻqituvchisi boshlangʻich 

matematika kursi asoslaridan yetarlicha nazariy 

bilim, koʻnikma va malakalarga ega boʻlgach, 

matematika oʻqitish metodikasi fanini 

oʻzlashtirishga kirishadi. 

Asosiy qism. Tajriba va kuzatishlar shuni 

koʻrsatadiki, bu ikki fan bir-biriga uzviy bogʻlangan 

fanlardir. Ba’zan talabalardan shunday murojaat va 

savollar boʻlib qoladi: “Toʻplamlar va ular ustida 

amallar toʻgʻrisidagi nazariy ma’lumotlar 

boshlangʻich sinflarda oʻrganilmaydiku.”, 

“Mosliklar, munosabatlar boshlangʻich sinf 

matematika kursida tatbiq etiladimi?”, 

“Mulohazalar, predikatlar, ular ustida amallar 

boshlangʻich sinf uchun kerakmi?” kabilar 

talabalarning boshlangʻich matematika kursi 

mazmuni bilan tanish boʻlmagani, matematika 

oʻqitish metodikasi fani toʻgʻrisida tasavvurga ega 

boʻlmaganidan dalolatdir. 

Boshlangʻich matematika kursida 

oʻrganiladigan har bir nazariy material 

boshlangʻich matematika kursida oʻz tatbiqiga ega. 

“Toʻplamlar va ular ustida amallar” deb 

nomlangan bobda toʻplam tushunchasi, uning 

berilish usullari, toʻplam osti va uning xossalari, 

toʻplamlar ustida amallar (birlashma, kesishma, 

ayirma, toʻldiruvchi toʻplam osti), toʻplamlar 

Dekart koʻpaytmasi, toʻplamlarni sinflarga ajratish 

kabi mavzular oʻrganilishi nazarda tutilgan. Bu 

nazariy materiallarning boshlangʻich sinf 

matematika kursida tatbiqini tahlil qilaylik. Yangi 

nashr etilgan maktab matematika darsligi (1-sinf)da 

toʻplam tushunchasi oʻz ifodasini topganini koʻrish 

mumkin. Birinchi sinf matematika darsligining 1-

bob 1-darsidayoq oʻquvchilar “Narsalarning 

toʻplamlari” degan mavzu bilan tanishadilar. 

Toʻplam tushunchasi matematikaning asosiy 

tushunchalaridan biri boʻlib, unga ta’rif berilmaydi. 

Uni misollar vositasida tushunish mumkin. 1-sinf 

oʻquvchilari ularni oʻrab turgan 



1(1)2022                                              "Pedagogik akmeologiya" xalqaro ilmiy-metodik jurnali 

129 predmet(narsalar)ni koʻrib, fikr yuritadilar. 

Masalan, maktab hovlisida oʻynab turgan 

oʻquvchilar, gulzordagi gullar, jovondagi kitoblar, 

stol ustidagi daftarlar, maktab hovlisidagi daraxtlar 

va shunga oʻxshash narsalar toʻgʻrisida mulohaza 

yuritishadi. Bular, albatta, toʻplam tushunchasini 

ifodalaydi. Bu tushuncha deyarli boshlangʻich 

sinflarning har bir darsida oʻz tatbiqiga ega. 

Toʻplam osti tushunchasining nazariy ta’rifi 

boshlangʻich sinf matematika kursida berilmasada, 

uning amaliy tatbiqini boshlangʻich sinf 

matematika darslarida uchratish mumkin. 

Agar B toʻplamning har bir elementi A 

toʻplamning elementi boʻlsa, B toʻplam A 

toʻplamning toʻplam osti(qism toʻplami) deb 

aytiladi va B⸦A yoki A⸧B deb belgilanadi. Bu 

toʻplam osti tushunchasi ta’rifi. Bu tushuncha 

amaliy tatbiqiga juda koʻp misollar keltirish 

mumkin. 

Masalan 1. Sinfda 28 ta oʻquvchi oʻqiydi. 

Shulardan 12 nafari qizlar, qolgani oʻgʻillar. Sinfda 

nechta oʻgʻil bola oʻqiydi? 

Oʻquvchilar ushbu masalani yechishga 

kirishar ekan, oʻgʻil bolalar ham, qiz bolalar ham 

shu sinfdagi oʻquvchilarning bir qismi (ya’ni 

toʻplam osti) toʻgʻrisida fikr yuritishadi. 

2. 1, 2, 3, 4, 5, 6, 7, 8, 9, 10 sonlar qatoridan 

dastlab toq sonlarni, keyin juft sonlarni ketma-ket 

oʻsib borish tartibida yozing. Ushbu topshiriq 

bevosita berilgan sonlar toʻplamidan uning toʻplam 

ostilari - toq sonlar, hamda juft sonlar toʻplamlarini 

ajratib yozishni talab qilyapti. 

3. Tekis geometrik shakllar ichidan, 

toʻrtburchaklarni uchburchaklarni ajratish 

topshirigʻida berilgan toʻplam elementlaridan uning 

qism toʻplamini ajratishni talab qiladi va hokazo. 

Boshlangʻich sinflarda matematika kursi 

mazmuni konsentrik hamda chiziqli tarzda 

joylashgan. Oʻnlik, yuzlik, minglik va koʻp xonali 

sonlar konsentrlarida oʻrganiladigan tushunchalar 

bir-biri bilan uzviy aloqadorlikda oʻzlashtirilishi 

nazarda tutiladi. Oʻn ichidagi sonlar yuz ichidagi 

sonlarning bir qismi, ming ichidagi sonlar koʻp 

xonali sonlarning bir qismi. Bu yerda toʻplam osti 

munosabatining refleksivlik, assimmetriklik, 

tranzitivlik xossalari bajarilishini ham koʻrish 

mumkin. 

Arifmetik amallar, ularning xossalariga 

asoslangan holda talqini boshlangʻich sinf 

matematika kursida mujassam boʻlganini koʻrish 

mumkin. 

Ikki son yigʻindisi, masalan, 3+2 ni 

quyidagicha sharhlash imkoni bor. 

3 - bu biror toʻplamdagi elementlar soni. 

Masalan, katakli daftarlar soni, 2 - bu boshqa bir 

toʻplam, masalan chiziqli daftarlar sonini ifoda 

etsin. 

3+2=5 - bu katakli va chiziqli daftarlarning 

birgalikdagi sonini ifodalaydi. Ya’ni katakli daftar 

toʻplami bilan chiziqli daftarlar toʻplamlar 

birlashmasidagi daftarlar sonini ifodalaydi. 

A - katakli daftarlar, B - chiziqli daftarlar 

toʻplamlari boʻlsa, n(A)=3 - katakli daftarlar soni, 

n(B)=2 - chiziqli daftarlar sonini belgilasak, 

5=3+2=n(A)+n(B)=n(AՍB) - toʻplamlar 

birlashmasidagi elementlar soni boʻladi. 

Demak, yigʻindini topishga doir har bir masala 

- oʻzaro kesishmaydigan toʻplamlar 

birlashmasidagi elementlar sonini topishga 

asoslangan boʻladi. Qoʻshish amali mazmunini 

ochib beruvchi masalalar - bu yigʻindini topishga 

doir sodda masalalardir. 

Boshlangʻich sinflarda ayirish amali qoldiqni 

topishga doir sodda masalalarni yechishga oʻrgatish 

orqali oʻquvchilarga oʻrgatiladi. Quyidagi masalani 

qaraylik: Bochkada 8 chelak suv bor. Gullarni 

sugʻorish uchun 2 chelak suv olindi. Bochkada 

necha chelak suv qoldi? 

Ushbu masalani oʻquvchi yechar ekan, 8 dan 2 

ni ayiradi, ya’ni 8-2=6 chelak suv bochkada 

qolishini aniqlaydi. Buni nazariy jihatdan quyidagi 

sharhlash mumkin: 

8 - bu biror toʻplamdagi elementlar soni. 

Yuqoridagi masalada bochkada boʻlgan suv - 

chelaklar soni. 

2 - bu shu toʻplam qismi boʻlgan toʻplam 

ostidagi elementlar soni. Misolimizda gullarni 

sugʻorish uchun ishlatilgan suv - chelaklar sonini 

ifodalaydi. 

Natija 6 - bu berilgan toʻplamdagi shunday 

elementlar sonini, u bochkada gullarni sugʻorish 

uchun olingandan keyin qolgan chelaklarda 

hisoblanadigan suv miqdoridir. Ya’ni ikki son 

ayirmasini xarakterlovchi ayirish amali toʻldiruvchi 

toʻplam osti amali bilan sharhlanarkan.  

Biror A toʻplam berilgan boʻlsin, undagi 

elementlar soni n(A)=a boʻlsin. B toʻplam A 

toʻplamning toʻplam osti boʻlsin, B⸦A. Undagi 

elementlar soni n(B)=b ga teng boʻlsin.  

a-b=c – ayirma B’ₐ-B toʻplamini A toʻplamiga 

toʻldiruvchi toʻplam ostidagi elementlar sonini 

ifoda etadi: n(B’ₐ)=n(A)-n(B)=a-b 

Koʻpaytirish amali ta’rif oshkor holda 

boshlangʻich 2-sinf matematika darsligida 

keltirilgan: Koʻpaytirish deb, bir xil 

qoʻshiluvchilarni qoʻshishga aytiladi. Darhaqiqat, 

masalan, 5+5+5+5=5•4 

Endi koʻpaytirish amalining nazariy ma’nosini 

keltiraylik. 

Ta’rif. Butun nomanfiy a va b sonlarning 

koʻpaytmasi deb, quyidagi shartlarni 

qanoatlantiruvchi butun nomanfiy a•b songa 

aytiladi: 

b>1 boʻlganda, a•b= a+a+a+ …..+a 

b=0 boʻlganda a•0=0 

Nazariy - toʻplam jihatdan ma’nosi 

quyidagicha: Agar A₁, A₂, A₃, …..A toʻplamlarning 

har biri a tadan elementga ega boʻlsa va ulardan 

hech ikkitasi kesishmasa, u holda ularning 

birlashmasi a•b ta elementga ega boʻladi. Demak, 

a•b koʻpaytma - bu har biri a tadan elementga ega 

boʻlgan, juft-jufti bilan kesishmaydigan b ta 

toʻplamning birlashmasidagi elementlar sonidir. 

a•1=a va a•0=0 tengliklar sharti qabul qilingan. 

Boshlangʻich sinflarda koʻpaytirish amali 

mazmuni shu nazariy ma’lumotlarga asoslangan 

holda kiritilgan. Ammo shuni aytish joizki, ayrim 

boshlangʻich sinf oʻqituvchilari koʻpaytirish amali 

mazmunini oʻquvchilarga boshqacha talqin 

qilishadi. 2021-yil nashr qilingan 2-sinf matematika 

darsligida ham koʻpaytirish amali mazmuni 

yoritilishida kamchilikka yoʻl qoʻyilgan: 

“5+5+5+5=20 ni qisqa koʻrinishida 

quyidagicha yozamiz: 4•5=20” (71-bet) deb yozuv 

keltirilgan. Aslida “5 talab 4 ta son yigʻindisi”, 

5•4=20 koʻrinishda boʻlishi kerak. 

Garchand, koʻpaytuvchilar oʻrnini 

almashtirganda koʻpaytma oʻzgarmasa ham, ammo 

koʻpaytirish amali mazmuni notoʻgʻri talqin etilgan 

boʻladi. 

5•4 - bu har birida 5 tadan elementi boʻlgan 4 

ta teng quvvatli toʻplamlar birlashmasidagi 

elementlar soni, 4•5 esa har birida 4 tadan elementi 

boʻlgan 5 ta teng quvvatli toʻplamlar 

birlashmasidagi elementlar sonini ifodalaydi. 

Ikki sonning koʻpaytmasini 2 toʻplam Dekart 

koʻpaytmasidagi elementlar soni sifatida ham talqin 

qilinadi. A va B - chekli toʻplamlar boʻlganda, 

a=n(A) va b=n(B)-sonlar mos ravishda A va B 

toʻplamlardan elementlar soni boʻlsa, a•b=n(A•B)- 

a•b- koʻpaytma A va B toʻplamlar dekart 

koʻpaytmasidagi elementlar sonini ifodalaydi. 

Masalan, A={a,b,c,d} n(A)=4 

B={1,2,3} n(B)=3 

AxB={(a,1); (a,2); (a,3); (b,1); (b,2); (b,3); 

(c,1); (c,2); (c,3); (d,1); (d,2); (d,3)} 

n(AxB)=n(A)•n(B)=4•3=12 

Koʻpaytirish amalining bunday talqini 

boshlangʻich sinflarda ayrim kombinatorli 

masalalarni yechishda qoʻllaniladi. 

Masala. Karim va Rahim 3 ta oʻyinchoq 

mashinalari Damas, Kobalt, Nexiya 

avtomobillaridan birini tanlamoqchi. Bu necha 

usulda tanlashlari mumkin? 

(Karim, Damas), (Karim, Kobalt), (Karim, 

Nexiya), (Rahim, Damas), (Rahim, Kobalt), 

(Rahim, Nexiya) - 6 usulda. 

Bolalar soni 2 ta, oʻyinchoqlar 3 ta. Demak, 

juftliklar soni 2•3=6 ta. 

Boʻlish amali mazmuni boshlangʻich sinflarda 

2 xil talqin qilinadi: ma’noga qarab boʻlish va teng 

boʻlaklarga boʻlish. Albatta, boʻlishning bu 2 turi 

nazariy-toʻplam nuqatasi nazarda asoslanadi: 

1) a elementli A toʻplamli har birida b 

elementli teng quvvatli toʻplam ostilar soni-a va b 

sonlarning boʻlinmasidir (Ma’nosiga qarab 

boʻlish). 

2) a elementli A toʻplamni b ta teng quvvatli 

toʻplam ostilarga ajratilganda har bir qism 

toʻplamdagi elementlar soni – a va b sonlarning 

boʻlinmasidir (Teng qismlarga (boʻlaklarga) 

boʻlish). 

Boshlangʻich sinf matematika kusida 

dastavval oʻquvchilarni “Ma’noga qarab boʻlish” 

ga doir masalalar bilan tanishtirish maqsadga 

muvofiq. Quyidagi masalani qaraymiz: 

Masala. 18 ta olma 3 tadan qilib likopchalarga 

qoʻyildi. Nechta likopchaga olmalar qoʻyildi? 

Ushbu masalaga mos chizma orqali masala 

mohiyatini oydinlashtirish mumkin. 

18 ta doirachalarni 3 tadan qilib guruhlarga 

ajratamiz. 

Masala yechimi quyidagicha yoziladi, 18:3=6 

(ta) 

Javob: 6 ta likopchalarga olmalar qoʻyildi. 

Endi teng boʻlaklarga ajratishga masala bilan 

tanishtirishni koʻramiz. 

Masala: 18 ta olma 6 ta likopcha teng qilib 

taqsimlandi. Bitta likopchada nechtadan olma 

qoʻyiladi?  

Bu masala uchun ham yuqoridan chizmalardan 

foydalanib tushuntirish beriladi va yechimi 

aniqlanadi. 

18: 6 =3 (ta olma) 

Javob: Bitta likopchada 3 tadan olma qoʻyildi. 

Muhokamalar va natijalar. “Teng 

boʻlaklarga boʻlish”ga doir masala matndagi 

“Teng” iborasiga alohida e’tibor qaratish lozim. 

Yuqoridagi masalada “18 ta olma 6 ta likopchaga 

taqsimlandi” deb aytilganda likopchalarga 

taqsimlangan olmalar soni teng boʻlmasligi 

mumkin. Bu holda masala koʻp yechimli boʻladi, 

ammo “Teng boʻlaklarga boʻlish” ga doir masala 

boʻlmay qoladi, koʻplab masalalarni yechish orqali 

oʻquvchilarga boʻlish amali mazmunini 

oʻzlashtirishga doir koʻnikmalar shakllanadi. 

Shunday qilib, 4 arifmetik amal mazmunini ochib 

berishga qaratilga 5 xil sodda masalalar bilan 

oʻquvchilar boshlangʻich ta’limning dastlabki 1-2-

sinflarda tanishadi. 

Boshlangʻich matematika kursi asoslari fani 

oʻquv dasturida toʻplamlariga xos “Toʻplamlarni 

oʻzaro kesishmaydigan sinflarga ajratish” degan 

mavzu oʻrganilishi rejalashtirilgan. 

Toʻplamlarni oʻzaro kesishmaydigan toʻplam 

ostilarga ajratish ta’rifi quyidagicha izohlanadi.  

M qandaydir toʻplam boʻlsin. M toʻplam 

oʻzaro kesishmaydigan toʻplam ostilar (M₁ , M₂ , 

….Mb,)ga ajratilgan deb aytiladi, agar quyidagi 

shartlar bajarilsa: 

1) hech bir toʻplam osti boʻsh boʻlmasa; 

2) istalgan ikki toʻplam ostilar umumiy 

elementga ega boʻlmasa; 

3) barcha toʻplam ostilar birlashmasi berilgan 

toʻplamni bersa. 

Ushbu tushunchani boshlangʻich ta‟limning 1- 

sinf matematika dastur va darsliklarda oʻz ifodasini 

topganini koʻrish mumkin. “Narsalarni 

(predmetlarni) sinflarga ajratish” degan ibora 

zamirida toʻplamlarni oʻzaro kesishmaydigan 

toʻplam ostilariga ajratishni koʻrish mumkin. 

Masalan, 10 ichidagi sonlarni toq va juft sonlariga 

ajratish, berilgan ifoda qiymatiga koʻra ifodalarni 

sinflarga ajratish, hayvonlarni uy va yovvoyi 

hayvonlar guruhiga ajratish, geometrik shakllarni 

burchaklari,   tomonlari   soniga   qarab   sinflariga 131 
ajratish    kabi     koʻplab     oʻquv     topshiriqlari 
bajarilishida toʻplamlarni bitta, ikkita xossalariga 

koʻra sinflarga ajratishga oid bilim va koʻnikmalar 

talab qilinadi. Albatta, har bir ajratiladigan toʻplam 

ostilar yuqoridagi 3 ta shartni qanoatlantiradi. 

Xulosa. Biz ushbu maqolada “Boshlangʻich 

ta‟lim” yoʻnalishi “Boshlangʻich matematika kursi 

asoslari” fanining “Toʻplamlar ular ustida amallar” 

deb nomlangan oʻquv modellining boshlangich 

sinflar matematika ta‟limida tatbiqiga doir ayrim 

mulohazalarni bayon qilishga harakat qildik xolos. 

Predikatlar va mulohazalar ular ustida amallar, 

moslik, munosabat, akslantirishlar, kombinatorika 

elementlari, nomanfiy butun sonlar, son 

tushunchasini kengaytish, asossiy miqdorlar va 

shunga oʻxshash oʻquv dasturidagi nazariy 

materiallarning amaliy tadbiqlari boshlangʻich sinf 

matematika ta‟limida oʻz ifodasini topgan. 

